
90

Ra morte d'Aladin, ra lontananza

Dro Sordan, mette ri âtri in confuxion.

Parte investan re lançe con ra pança.

Comme bestie arraggiæ senza raxon.

Parte a re fighe per sarvâ ra pança,

Corran verso e sò tañe a tomboron.

Mesccio fra lô ro vinçitô indefesso

Intra, e piggia dra torre ro possesso.

Piggiâ è ra rocca: e per chi vœu scappâ

Sciù re âte scare, o fœua, no gh'è ciù mondo

Montaoù dra mæsma in çimma descciegâ

Ra gran bandêa se vé da Raimondo.

Comme avanti l'Abaoù[1] là a ro Dénâ,

Curlâ o ra fava intorno a lê in riondo.

Essendo lonxi ro Sordan de questo

No s'accorzè, ma capitò ben presto.

Arrivando ghe parse int'ri maxelli

De Sozzeivera intrâ, o pù dra morte

Dent'ro Regno, dri sœu fæti in strepelli,

Tanto ro sangue sbronzinava forte.

Se vortò in là per non mirá ciù quelli

Misei avançi, e veddendo per sciorte,

Spærso un cavallo, e vœuo per lì stracorso:

Ciappa ra brilla, monta, e sproña in corso.

Beneitusso zugando a ro ballon,

Poca balla, ma boña o predicava.

Così lê appointo comme lampo, e tron,

Breve a ri sœu, ma grande aggiutto dava.

In un’attimo a peççi in st'occaxion,

Taggiò ri battezæ ch'o l'arrivava:

Çento, e ciù n'amaççò, ma pù de doî,

Resterà sempre ra memoria in noî.

Odoardo, e Girdippe e vostre impreize

Degne d'êsse scorpîe, d'êsse cantæ,

Vœuggio (aggiuttaoù da ra muza Zeneize)

Consegrâ fra r'inzegni sfondoræ:

Perch'a e gente a vegnî d'ogni paeize

L'amô vostro, e virtù cognita sæ:

Perchè cianzendo, chi farà l'amô.

Fasse a e vostr'osse, e a re mæ rimme onô.

Ra brava donna læsta là se scaggia

Onde ro Turco amazza ommi in giornâ,

Con doî taggi ro scuddo a ghe sbaraggia,

E dro sangue da un laoù ghe fa versâ.

Ro Sordan ra conosce, e crîa de raggia:

Con ro gallo a galliña l'è arrivá,

Mêgio saræ che virtuosa d'agoggia

Ti foissi: e intanto cadenaççi o roggia.

Pœuscia o taxè, ma çimmaoù de venin,

Ro temerario gh'adrizzò uña botta,

Che d'onde aççende amô ro soffranin,

Ardì d'intrâ, rotto ro pêtabotta.

Dra brilla abbandonando i correzin,

Trapellando a l'è lì per piggiâ votta.

Ben se n'accorze ro povero Odoardo,

Sfortunaoù deffensô, se ben non tardo.







	↑ Giuochi di Bandiera, che si fanno dalla comitiva dell'Abate della Valle di Bisagno, entrando la vigilia di Natale in Città.











[image: ]

[image: ]

Estræto da "https://lij.wikisource.org/w/index.php?title=Pagina:Ra_Gerusalemme_deliverâ.pdf/291&oldid=30815"


					Categorîa: 	Da corêze




				

			
			
		

		
			

		 Sta pàgina chi a l'é stæta cangiâ l'ùrtima vòtta o 30 lùg 2020 a-e 02:27.
	O tésto o l'é disponìbile segóndo a licénsa Creative Commons Atribuçión-Condivìddi a-o mæximo mòddo; se pêuan aplicâ de condiçioìn in ciù. Véddi e condiçioìn d'ûzo pe-i detàggi.



		Polìtica in scî dæti privæ
	Informaçioìn in sce Wikivivàgna
	Averténse
	Codice di condotta
	Svilupatoî
	Statìstiche
	Diciaraçión in scî cookie
	Versción mòbile



		[image: Wikimedia Foundation]
	[image: Powered by MediaWiki]





		

	
 

 

		
		

Aliniâ a larghéssa limitâ do contegnûo







